
El ciudadano
que queremos

Perfil de egreso
de la Educación Básica

El estudiante se reconoce como 
persona valiosa y se identifica 
con su cultura en diferentes 

contextos.

El estudiante practica una vida 
activa y saludable para su 

bienestar, cuida su cuerpo e 
interactúa respetuosamente 

en la práctica de distintas 
actividades físicas, cotidianas 

o deportivas.

El estudiante aprecia 
manifestaciones 

artístico-culturales para 
comprender el aporte del arte a la 

cultura y a la sociedad, y crea 
proyectos artísticos utilizando los 

diversos lenguajes del arte para 
comunicar sus ideas a otros.

El estudiante aprovecha 
responsablemente las 

tecnologías de la información y 
de la comunicación (TIC) para 

interactuar con la información, 
gestionar su comunicación y 

aprendizaje.

El estudiante desarrolla 
procesos autónomos de 

aprendizaje en forma 
permanente para la mejora 
continua de su proceso de 

aprendizaje y de sus 
resultados. 

El estudiante comprende y 
aprecia  la dimensión espiritual 

y religiosa en la vida de las 
personas y de las sociedades.

El estudiante indaga y comprende 
el mundo natural y artificial 

utilizando conocimientos 
científicos en diálogo con saberes 
locales para mejorar la calidad de 

vida y cuidando la naturaleza. 

El estudiante interpreta la realidad
y toma decisiones a partir de 

conocimientos matemáticos que 
aporten a su contexto.

El estudiante gestiona proyectos 
de emprendimiento económico o 

social de manera ética, que le 
permiten articularse con el 
mundo del trabajo y con el 

desarrollo social, económico y 
ambiental del entorno.

El estudiante se comunica
en su lengua materna, en castellano

como segunda lengua(*) y en inglés como 
lengua extranjera de manera asertiva y 
responsable para interactuar con otras 
personas en diversos contextos y con 

distintos propósitos. 

El estudiante propicia la vida en 
democracia a partir del 

reconocimiento de sus derechos y 
responsabilidades y de la 

comprensión de los procesos 
históricos y sociales de nuestro 

país y del mundo. 

(*) Este aprendizaje es para aquellos 
estudiantes que tienen como lengua materna 
una de las 48 lenguas originarias o lengua de 
señas, y que aprenden el castellano como 
segunda lengua. 

1 Yachaykunawan ruraykuna maytuqa qampaq sumaq 
qillqasqam. Qam riqsinaykipaqmi ayllunchikkunapa 
kawsakuyninta rurayninkunata yachaqkuna 
willakusqanmanhina qillqarqaniku.

Kay maytupiqa riqsinkim runa llaqtapa kawsaynin 
willakuykunatapas, apukunapa, yachaqkunapa, 
umalliqkunapa willakuynintapas anyakuynintapas. 
Chay willakuykunaqa ñawpaqmantaraq rimayllapi 
yachachiwasqanchikmi. Chaykunataqa yachaqkunata 
tapurikuspam rurarqaniku.

Kay qillqasqaqa allpanchikmanta, llaqtanchikpi, 
ayllkunchikpi kawsaykunamanta willawanchik. 
Yachachiqniykiwan yanapachikuspam ñawinchanayki, 
hinallataq wasi aylluykiwan kuska, paykunapas aswantam 
yachaykuna taqwiriypi yanapawachwan.

Kay Kawsaypura Iskay Simipi Yachachina kamachikuq 
wasim (DEIB nisqa) kay maytuta apachimusunki, 
sumaqta kusi kusilla ñawinchanaykipaq. Chaymi kay 
ñawinchay ñanpi puririnaykipaq minkarikuykiku.

66

Yaykuynin

Kay qillqasqaqa pachapi tiyaymantam 
rimariwanchik. Pacha Mamapi hawka tiyaymanta 

hamutayqa ancha allinmi. Allpanchikmanta, 
chakranchikmanta, llaqtanchikmanta, 

suyunchikmanta yachananchikmi. 

¿Pitaq chanka ayllukuna?
Ñawpaq ñawpaq pachamantaraqmi kay allpakunapi llapan 
runa Pacha Mamawan uywanakuspa tiyarqan. Ñawpa 
machu taytanchik Chanka runakunamantaraq ñuqanchikpa 
allpanchikqa karqan. Kaytam chanka ayllukuna nispa 
riqsirqanku. 
Chanka aylluqa Anta wayllapi, Ayakuchupi, Wanka willkapi 
imam sapinchakurqan Ñawpa pachapim chankakuna 
inkakunawan allpankumanta awqanakurqanku.

Chanka allpanchiktaqa español runakunam hamuspanku 
qichuwarqanchik. Paykunañam allpanchikkunapi munayniyuq 
tiyarqanku.  

Yaqa pichqa pachakhinam español runakuna Pacha 
Mamanchikta allpanchakuspa munaysapa tiyarqanku. 
Hacendadokunapa makinpi mana wiñay ñakariyta munaspa 
runakuna rimarinakuspanku hatarirqanku. Yaqa lliw runam 
huk umalla, huk sunqulla, huk makilla “hacendado runa 
wañuchun” nispa qaparirqanku.

Hacendadokuna chinkaptinmi llapan ayllu runaqa kaqmanta 
allpankuna kutichikuspanku aypunakurqanku.  Kunanqa, 
makinchikpim hawka kawsananchikqa kachkan. 

Qichwa simi rimaq runakunaqa Mama Pachataqa pichqapim 
rakinku: a) kancha, ch) chakra, h) marka, i) suyu, hinallataq 
Mama Pacha.  

¿Imataq kancha? Kaypim runakuna uywankuta samachinku. 
Kanchaqa wasi waqtallapi, hinallataq karu urqukunapipas 
kanmi. Wasipa waqtallanpi kanchaqa wasi uywa 
uywanallapaqmi allin; karupi kaqkunaqa sallqa uywakunapaq. 
Wasi uywakuna: chita, kuchi, quwi, kawallu, asnu, mulam 
kawra,waka, hukkunapas. Sallqa uywakuna: taruka, wanaku, 
wikuña, hukkunapas. 

¿Imataq chakra? ayllu ukupi tiyaq runapaqqa lliwpan 
chakran kan. Kaypiqa sapa runam tukuy niraq kawsayta 
tarpunku. Chakraqa lliw mikuykuna, kawsaykuna 
tarpunapaqmi. Chakrapiqa papata, sarata, kinuwata, tarwita, 
hawasta, trigota, hukkunatapas tarpunku. Chaynallataq, miski 
rurukunatapas wiñachinku. 

             SABIO        

¿Imataq llaqta? Llapan runa wasichakuspanku tiyanankum. 
Sapa llaqtam sutinchasqa, kaykunam Kiswara, Wankarama, 
Champaqucha, Lliwpapukyu, Chakranpa, Uripa, Chiyara, 
Pukara, Vinchos, Lirkay, Churubamba, Aqupampa, 
hukkunapas kanmi. 

¿Imataq suyu? Kay hatun mana ñawillawan tupuy atina. 
Suyuqa mayuyuq, urquyuq, sachayuq, quchayuq, puyuyuq, 
qichqayuq, pampayuqmi kan. Suyukunapa sutinmi Apurimaq, 
Ayakuchu, Wankawillka ima. 

¿Imataq Pacha Mama? wakinmi Mama Pacha nispa 
ninku. Pacha Mamapim tukuy sachakuna, mallkikuna, miski 
rurukuna wiñan. Paypim imaymana uywankuna michisqa kan. 
Chaypim tukuy niraq runakuna tiyanku.

Llapa runa hawkalla kawsanankupaq wayra, yaku, nina, allpa 
kanan. Paramuptinmi yaku kan. Paraqa allinmi kawsaykuna 
sumaq wiñananpaq. Ichaqa llumpay paraqa manataq 
allintaqchu, kawsaykunatam wañurqachinman. 

Mama Pachapi kawsaq runakunam wayrata samaspa 
kawsanchik. Mana wayra kaptinqa lliwmi wañurquchwan. 
Ichaqa, manam runallachu wayrawanqa kawsan. 
Uywakunapas, wayrataqa samanmi. 

Mana wayrapas yakupas kaptinqa runakunaqa 
wañurqunmanmi. Hinallataq, lliw uywakunapas 
chinkarqunmanmi. 

¿Ima sasachakuykunam Pacha Mamanchikpi kan? 

Pacha Mama tiyasqanchikpim sasachakuykuna kan: 
a) muchuy, ch) unquy, h) chullayay, i) awqanakuy.   

¿Imataq muchuy? 

Yachachiq Darío nin: “Muchuyqa hamun yarqaywan 
kuska, iskayninmi hamun… muchuy kaptinqa astawansi 
yarqanayakunpas, mana mikusqaykiwanpas saksawaqchu” 
(Mujica, 2017). Chaymi, muchuytaqa riqsinchik kay 
sutikunawan: mana kapuywan, pisiyaywan, ñakariywan, 
yarqaywan, qulluywan, hukkunawanpas. 

¿Ima unquykunatataq Pacha Mama qukun?  

Unquypas sasachakuymi. Runakunata, uywakunata, kawsay 
tarpuykunatapas unquyqa iquyachinmi. Pacha waspi 
unquymi Pacha Mamapa samaynin; mana allin samaymi 
ukuykiman yaykuspanmi unquchisunki. Inkantu unquyqa 
ñawpa runakunapa tullunmanta hapikun. Hinallataq, 
wayranta puriq unquykunapas. 

¿Imataq chullayay?  

Llapan runam hukllawakuspanku tiyanku. Yanantin 
runapaqa wawa churinkum kan. Ichaqa chullayayqa ancha 
sasachakuymi. Runa sapallan qiparuyqa ancha llakim. Mana 
piyniyuq kayqa ancha sasachakuymi. Muchuypi, unquypipas 
manam pipas qawarisunkichu. 

¿Imataq awqanakuy?  

Runakunaqa yaqa sapa kutillañam awqanakuypi 
kawsachkanku. Allpamanta awqanakuymi aswan 
llumpaypuni rikurichkan. Chaypim, rikurin chiqninakuy, 
kaminakuy, maqanakuy, wañuchinakuy, hukkunapas.  
Suwakunapas anchatam rikurimuchkan. 

Apukunawan Wamanikunawanmi ayllu runakunaqa 
rimanakunku. Hinallataq, Mama Pachatapas 
yupaychallankutaq. Chaymi sapa kutilla haywakuyta, 
tinkakuyta, challayta, pukuyta, hukkunatapas ruranku. 
Mama Victoriam willawanchik “Chitapa rinrichanta 
apaspanku pampamunku. Kanchanpim pirqarquspanku 
mallkita tarpumunku, kinuwachatam tarpunkuman. 
Quchachapi rinrichanta pampanku”.

Pacha Mamanchikpim llapan runakuna kawsaspanchik 
hawkalla uywanakunchik. Llapan runakuna chakranchikpi 
llamkaspa ayninakunchik. Hinallataq, llaqtanchik ukupi 
minkata ruraspa llamkanchik. 

Pacha Mamachikmi mikuchiwanchik, kawsachiwanchik. 
Paywan tutapas punchawpas hawkalla mikuchkanchik, 
purichkanchik, puñuchkanchik. Paypa hawanpim lliw runa 
tiyanchik. Pacha Mamanchik hawkallata uywakuwanchik. 

Tiqsi muyunchik2



Yaykuynin 

Kaypim chakrakunamanta, ayllukunamanta, 
llaqtakunamanta yachasunchik. Imayna 

runakunapa kawsakuyninmantam yachasunchik. 
Hawka kawsakuyninmanta, sasachakuyninmanta 

yuyaymanasunchik.  

Chanka runakuna

Chanka aylluqa achka uchuy hatun llaqtayuqmi, 
lliwpim umalliqnin kan. Achka kaspapas kaqhinallam 
kawsanku. Chanka aylluqa kimsa suyukunatam huñun: 
Apurimaq, Ayakuchu, Wankawillka ima. Llapan runam 
yanapanakuspanku tiyanku. 

Chanka runakunaqa yachayniyuq, yuyayniyuq, musyayniyuq, 
riqsiyniyuq, iñiyniyuq ima kanku. Paykunam tukuy 
ruraykunata yachanku. Pacha awayta, kawsay tarpuyta, 
uywa uywayta, hampikunawan hampiyta, hukkunatapas 
yachankum. Miskikunata, tantakunata ruranku; mikuykunata 
yanukunku.

Runakunaqa kamachinakuspanku tiyanku. Hukmi 
llaqta umalliq utaq llaqta kamachiq yaykun. 
Wakin llaqtam iskay watapaq, hukkunañataq 
kimsapaqpas tawapaqpas akllanku. 

Varayuq

Wakin llaqtakunapiqa varayuq runakuna 
kachkanraqmi. Varayuqkunam varata apaspanku 
asutin wallqasqa purinku. Ñawpaqtaqa 
qarikunallam varayuq karqanku. Kunanqa 
warmikunapas varayuqqa kankumanmi. 

Varayuqkunapa rurayninkuna

Llaqta ukupi varayuqkunam faena comunalta rurachin. 
Hinallataq, ñankunata rutuchin; wayqukunata pichachin, 
yarqakunata aspichin. Kay llamkaypim huñupi llapankupaq 
yanukunku. Mikuytaqa sacha kulisniyuqta, chita aychayuqta, 
papasapata yanuna.

Ñawpaqtaqa faena comunaltaqa tinyawanmi ruraqku, 
chaywan kusi kusilla llamkanankupaq. Mana faena ruraq 
riqqa multatam pagan, chaykunawanmi qullqita huñuqku.

Kunan pachapi varayuqkuna kachkankuraqmi. Ñawpaq 
watakunatam qichunakusparaq hapiq kaqku, chaymi 
runahina kawsaq kaq. Kunanqa llapanmantañam hukta 
akllanku. 

Kamachachikuykunawanmi hawkalla runakuna kawsanku. 
Mana usuchinakuspalla, mana suwakuspalla, mana qillakuspa 
tiyaqku. Aswanmi, lliwmanta yanapanakuspanku, allinta 
kamachinakuspanku sumaqta yachanku. 

Hukllawakuqkunapaq allpa 

Ñawpaqtam kasarakuqkunaman warmi qariman allpata 
quqku. Qariman tayta maman huk tuputa quqku. 
Warmimanñataq, kuskan tupullata quqku. Kay allpakunam 
chullalla tituluyuq, manam sapa runakunapaqqa kanchu. 

Chakrakuna

Llapan runapam chakranqa kan. Hinallataq, kumunal 
chakrapas kan. Chaypim, muyupi llamkaqku. Huk wata 
wakillanpi tarpuna karqan, watanmanqa manañataq; chaymi 
huk allpapiña tarpunku. 

Sallqapi mikuykuna

Chakrakunapiqa imaymana rikchaq papata, hawasta, 
siwarata imam tarpuqku. Kunankamapas chaykunatam 
tarpukuniku, manam sarataqa tarpukunikuchu. 

Qichwapi mikuykuna
Qichwakunapipas chakrakunaqa kanmi, chaypim imaynama 
sarata tarpunku. Hinallataq, mulli sacha wiñan; rurunmantam 
aqata ruranku. Tunaskunapas wiñanmi.  

Yunka mikuykuna 

Yunkapiqa tukuy miski rurukunam wiñan. Kukata, kakawta, 
rumuta, latanusta imam tarpunku. Hatun mayukunam purin. 
Llumpaytañam rupan. 

Ayllumanta

Chanka ayllukunaqa llaqta llaqtakunapim tiyanku. Yaqa lliw 
llaqtan riqsinakunku. Kantaqmi wakin llaqta chiqninakuqkuna; 
kaykunam mana allintachu apanakunku. Chaymi, 
ñawpaqtaqa may llaqtamanta kasqaykita mayta riptiykipas 
tapusunki, chaymantañam aylluykimanta, qipamanñam 
sutiykimantaqa tapusunki. 

Warmi tapukuy 

Qaripa tayta maman warmipa wasinta rispam mama 
taytanta rimapayan. Kaytaqa ruranku, qari mana 
masachakuyta atiptinmi, tayta mamanña wamita 
maskapamun. Sichus warmipa mama taytan arí 
niykamuptinqa yaykupakuywanña rinku.  

Warmi yaykupakuy

Qari ayllum warmipa ayllunkunaman yaykupakun. Kaypaqmi 
wallpa quwita warmipa mama taytanman apanku. 
Hinallataq, miski rurukunata, kukata, tragota, tantata, 
hukkunatapas. Kaytaqa, tutatañam ruranku. Chaypim 
paykunapura rimanakunku. Chaynallataq, padrinokuna 
cambio de rosariota ruranku. Chaywanmi, wayna sipaskuna 
yananchakunku. Hinallataq, qaripa warmipa tayta maman 
iskayninta kimsa kutinkama asutinku. 

Warmi hurquy 

Qaripa ayllun warmipa wasinta rispa hurqumunku. Kaytapas, 
tutan ruranku. Ichaqa, manaraq utulu waqayta warmi 
hurquytaqa qispichinanku. Qaripa wasinpiñam warmiqa 
achikyanan, mana chayqa manam allin kanmanchu. 

Wawa churiyuq kay

Aylluchakuqkunam watanmanqa wawa churiyuqña qispinku. 
Qaripas warmipas kusi kusisqam wawa churinkuwanqa kanku. 
Ichaqa, ñawpaqtam wasinkuta ruranku. Lliw ayllunkunam 
wasinku ruraypi yanapanku. Chaypim, ayni minka rurayta 
qawachwan.

Yuyaqkuna 

Machu paya runakunam yachaysapa kanku. Paykunaqa, 70 
watayuqñam kanku. Kawsakusqanmanhinam yachanku, 
imaynakunata ruranku, musyanku, riqsinku. Ayllupi hawka 
kawsanapaqpas allin allinta rimapayasunkiku.  

Raymikuna

Quchukunankupaq, kusikunankupaqmi raymikunata ruranku. 
Kaypim takinku tusunku. Hinallataq, miski mikuykunta 
yanukuspanku mikunku. 

Pachakuna

Qarikunaqa pachakuqku, warawan, unkuwan, warminpa 
rurapusqan chumpiwan, llikllawanpas. Manam zapatoqa 
karqanchu, siquyllawanmi churakuqku. Siquyqa qaramanta 
rurasqam, sumaq sipusqacha. 

Chakrapi kawsaykunata tarpuspankum hawkalla tiyanku.
53

Yaykuynin

Qichwa rimaq runakunapaqqa aylluqa manam 
mama taytallachu, nitaq turi ñañallachu, aylluqa 

wasi masinkuna, allpapi tiyaq masinkuna, 
runa masinkunam. Paykunaqa imaymana 

kamachikuykunatam nanachikunku. 

Chanka ayllu ukupiqa, llapan llaqtakunapi tukuy 
kamachikuykuna kan. Kay kamachikuykunaqa runakunatam 
allinta, sumaqta, hawkalla kawsakunankupaq yanapan. Kay 
kamachikuykunaqa ñawpa watakunamantaraqmi hamun; 
llaqtapi runapaqqa hina riqsisqañam kay kamachikuykunaqa. 
Chaynallataqmi, qichwa runakunaqa warmipas qaripas llaqta 
ukupi imaymana ruraykunata qatinku. 

Qarikunaqa taksachanmantapunim  ima ruraykunatapas 
allpa llamkaytapas yachanku. Taksa maqtachaña kaspanqa 
viskalitu kayman yaykun, chaypim umalliqkunapa ima 
rurasqankutapas qawaspa yachan. Qarikunaqa manam 
sapankuqa kay ima ruraykunatapas chaskinkumanchu. 

Warmikunañataqmi taksachanmantapuni wasipi 
ima ruraykunatapas yachananku. Chaymantam, 
hukllawakusqankumantapacha qusankuta ima 
rurayninkunapipas yanapanku. Warmikunapas llaqtapi 
ima ruraykunapas qatinankupaqqa iskaychakusqaraqmi 
yachakun.

Kamachikuykuna

•	 Llumchuy pusaykuy

Llaqtapi huk kamachikuyqa kuskanchakuqkunapaqmi. 
Qarikunaqa manam huk llaqtamanqa masa rinkumanchu, 
astawanqa warmitam llaqtankuman pusaykunanku 
yachakun. Llaqta mana chinkananraykum chayta ruranku. 
Qarikuna ripuptinkuqa llaqtapi runa manaña miranchu, 
warmita pusamuptinkuqa llaqtapi ayllum miran. 

•	 Rakinakuy

Kuskanchakusqankumantapunim kuska ima 
sasachakuykunatapas qipanchananku. Mana allinta 
kawsaptinkuqa padrinokunam warmi qariwan rimaspa 
wananankupaq asutinku. Sichus mana wanankuchu 
hinaptinqa, tayta kura misaykuptinmi qari huk punkunta 
lluqsin, warmiñataq hukninta, hinaspam rakinakunku.

•	 Iskay kimsa warmiyuq, qariyuq kay

Manam qarikunapas warmikunapas iskay kimsa warmiyuq 
utaq qariyuq kankumanchu. Sichus kuskanchakusqa 
warmipas qaripas huchachakurqun hinaptinqa tayta 
mama, padrinokunawan huñunakuspanku, rimanku, 
hinaspa asutinku, mañana chay huchachakuy kananpaq.

•	 Ayllupura tupay

Hucham ayllu pura tupayqa, chaytam qarqachawan 
riqsinchik. Sichus chay kanman hinaptinqa, warmalla 
kaptinkuqa mama taytatam qayachin warmi qarita 
rimanankupaq. Musupas sipaspas kaptinkuqa llaqta 
umalliqkunatañam minkakunku, paykunam asutiwan 
kuskankuta waqtanku. Mana chayta kasukuptinkuqa, 
llaqtata qayachispam chay huchallikusqankumanta 
iskayninkuta llaqtamanta qarqunankupaq riqsichinku. 

Huchallikuykuna pampachay

Huchachakuqkuna pampachanankupaqqa imaymana 
niraqtam ruranku. Wakiqninkunam ayllu ukullapi, 
wakiqninkunaqa llaqta ukupiña paskarinku. 

•	 Uyapurachiy

Ima kuwintutapas ruranakurqunku, utaq 
huchachakurqunku hinaptinqa uyapurachinam 
yachakun. Iskayninkutam chiqapchanaykipaq, 
mayqanpas llullakusqanta yachanaykirayku qayachispa 
uyapurachinchik.  

•	 Wanachiy

Imapas sasachakuykuna kaptinpas ayllu ukupi utaq 
llaqtapi umalliqkunawan imatapas allichanku. Ayllu ukupi 
kuraq kaqtam allinta rimapayananpaqpas asutinanpaqpas 
minkakunku. Manam mayqanpas asutinmanchu, ichaqa 
kasadu vidapi allin, hawka kawsakuqmi allin makinwan 
wanananpaq asutin. 

Ayllupi kawsakuy

Pipas wasiykiman chayamuptinqa lata 
qarachallaykitapas, apya mutichallaykitapas, chiri 
yakuchallaykitas quykunaykim. Mikuy qarakuypipas 
watukusuqnikimanraqmi qaranayki kaq, chaymantañam 
wasipi aylluqa mikuqpas. Puntataqa haywanakuymi 
karqan. Watyakuspa huk miski mikuyta ruraspa wasi 
masiykikunaman llapanman mallichinayki yachakuq.

Imayna qullqi ruray

•	 Feriakuna

Colcabambapim ñawpa watakunataqa feriakunaqa 
Tukuqasapi, Chakapampapi apakuq karqan. 
Kay feriakunamanmi runakuna huklaw karu 
llaqtakunamantaraq sallqamanta, qichwamanta, 
yunkamantapas hamuqku. Imachankupas apakusqa, 
hinaspa rantikuqku utaq truykikuq tupanakuqku. Huk 
suyumantapas hamuqkum; wankakunam sumaq 
pachakunata rantipaq apamuqku. 

Ayllupi mikunankupaq, hinallataq llaqtapaqpas runakunaqa 
qullqichanankupaq imaymana ruraykunatam ruranku: ayllu 
wasipi kaqkuna mikunankupaq, pachakunankupaq, wawa 
churikuna yachay wasiman rinankupaqmi. Kay ruraykunaqa 
achkam  kan: mikuykuna tarpukuy, uywakuna uywakuy, 
awaykuna qispichiy, mitumanta mankakuna, kallanakuna, 
puyñukuna ruwaypas. 

•	 Tarpukuykuna 

Qichwa rimaq runakunaqa imaymana mikuykunata chakra 
kasqanmanhina tarpukunku. Sallqapi, qichwapi, yunkapipas 
mikuykuna wiñasqanmanhina tarpunku. Sallqapim 
papata, uqata, ullukuta, hukkunatapas; qichwapim 
purututa, sarata, triguta; yunkapiñataq imaymana 
wayukunata. Kay mikuykunam mikunakunpaq, hinallataq 
rantikunankupaqpas. Llaqtaman, feriaman apaspam 
rantikunku, hinaspan imachankutapas rantinku. 

•	 Uywakuykuna 

Uywakunataqa llaqta maypim tarikusqanmanhina 
uywakunku. Aswanqa uwihata, kawrata, wakata, llamata, 
paqutam anchata uywakunku. Kay uywakunaqa 
sayayninpi utaq nakaspa rantikunankupaqmi. 
Chaymantapas aychata charkispapas rantikunkum utaq 
truykiq hawa llaqtakunaman apanku. 

•	 Challwa uyway  

Allin yaku kaqninpiqa, challwatam mirachinku, chaytam 
rantikunku hina aychanpi utaq mikuyta ruraspapas. 
Mayukunapi, quchakunapipas challwataqa mirachinkum. 

•	 LLinkimanta sañu ruraykuna

Wakin llaqtakunapim, puka allpa kasqanpi, ayllupi 
runakuna, warmikuna mitumanta mankakunata, 
puyñukunata, qirukunata, hukkunatapas ruranku. Kay 
ruraykunatam rantikunankupaq utaq mikuykunawan 
truykinankupaqpas llaqtaman apanku. 

•	 Awaykuna  

Lliw llaqtakunapim  awaqkuna kan. Awaqkunaqa 
imaymana pachakunatam  kallwawanpas utaq 
kaspichakunawanpas awanku. Kay awaykunaqa qata, 
pullu, chumpi, punchu, lliklla, waraka, makitu, watanas, 
luqu, hukkunapas kanmanmi. Awaykunataqa llaqtaman 
rantikunankupaq utaq truykinankupaqpas apanku.

•	 Truyki 
Puntataqa qichwatam llamapi charkita, chuñuta, warakata, 
mankata apaspa rina karqan. Chaymantam talihanpi 
sarata huñuspa apamuqku, chaytañataqmi watantin 
mikuq kaniku. 

Taqa      1

7878

Ñawpa kawsayninchik 4



Yaykuynin

Kay llamkaypim chanka runakunapa 
paqarisqanmanta, kawsayninmanta, 

kamachinakuyninmanta yachasunchik. 
Chaynallataq, kunan pachapi imayna 

kawsakusqankumantapas riqsisunchikmi. 

Chankakunapa paqarimusqanmanta willakuy

Chanka runakunapa paqariyninqa yaqa lliw runapa 
yuyayninpis kachkan. Willakunkum Chuqllu Quchamantas 
chankakunaqa paqarimuspa lluqsimusqanku. Kay quchaqa 
Castrovirreyna sullka suyupi, Wanka Willka suyupim tarikun.  

Paqarimusqan 

Chanka ayllu paqarichiqqa Usqu Willkam, paymi Anqu 
Ayllupa taytan kasqa. Kay chankakunaqa Chuqllu 
Quchamantas lluqsimunkuman karqan. Kayqa Pillpi Chaka 
patma suyupi, Wanka Willka suyupim tarikun.

81



Waranqa wata ñawpaqtaraqsi, Chuqllu Qucha patanpi, 
Wanka Willka suyupi huk ayllu paqarispa kawsasqa. Kaypiqa 
manam ima kawsaypas wiñanñachu. Chaypis, sinchi sayaq 
kutipakuq ayllu unanchakusqa. Watapa puriyninmanhinam 
Chanka aylluwan sutichasqanku. 

Usqu Warakamanta willakuy

Apukunas runa qispichiyta munaspa hatun urqukunapa 
sunqunta akllasqaku. Wanka Willkapa riti urqukunapa 
chawpinpis iskay quchakunata paqarichisqaku. Hukninpa 
sutinsi Urqu Qucha, putka mitusapa yakuyuq kasqa, 
hukninpataq Chuqllu Qucha chuyay chuyay yakuyuq kasqa. 
Quchakunapa yakunmantas llumpay kallpasapa runakuna 
paqarimusqa. Paykunas llamkaysapa kasqankuwan, 
kuyay sunquyuq kasqankuwan chiritapas, wayratapas, 
chikchitapas mana manchakusqakuchu. Chaymantapunis 
Usqu Warakawan sutichasqaku, paykunas Chanka aylluta 
unanchasqaku.

Chanka ayllupa rakinakusqa llaqtachakusqanmanta

Usqu Warakaqa chay runankunata sumaq kawsayman 
churarquspansi Kinwalla, hatun Sulla, Takmara, Pukra, 
Ikichanu, Muruchuku, Uranmarka, Anqu Ayllu ayllukunapi 
rakisqa; hinaspas kamachiqninkunata akllaspas kayhinata 
nisqa: “Allin atiyniyuq, kallpasapa kayta munaspaykichikqa, 
kamachikuqniykichikwan kuskam aylluykichikta 
puririchinaykichik, hinallataqmi yawarniykichikpas huk 
ayllukunapa kamachiqninkunapa yawarninwan chapusqa 
kanan; chaynapim aylluykichik ancha takyasqa kallpayuq 
kanqa, mana pipa sarusqan allin kawsaytam hatallinkichik, 
chay saruchikuyqa llaki wañuypashina kawsaymi", nispa 
(Siancas y Rodas, 2017, p. 09).

Unay watakuna qipatañas Usqu Waraka paqarimusqanman 
kutisqa; chaysi chay Urqu Quchaman yaykuykukusqa, 
chaymanta pachas kunankamapas qawamuchkan. Chaysi 
Chankakunaqa kikintahina rumipi Usqu Warakataqa 
sayarichisqaku. 

Tayta Felipe Huaman Poma de Ayala, kaynata nirqan: Anqu 
Wayllu chanka runaqa Chuqllu Quchamantas pichqa chunka 
huñu runantin lluqsimusqa. Ichaqa, mana warmiyuq, paya-
machuyuq nitaq warmakunawanpas qispimusqaku. Anqu 
Wayllu munayniyuq kayta munasqa Inka Manku Qapaqpa 
kamachikuynin pachapi. Chaymi, Tupa Waku paninta 
riqsichirqan.  

Chankakuna Inkakunawan awqanakusqankumanta

Chankakuna Qusqu suyuman qispirqunku. Wiraqucha Inka 
Qusqumanta ayqikurqan. Pakakuti Inka Yupanki sullka 
churin harkakunanpaq qiparqan. Chankakuna inkakuwan 
awqanakuyta Qusqupa hawanpi qallaykurqanku. Chaypim 
achka allin yachayniyuq chankakunata wañuchirqanku. 
Hinaspanmi, inkakuna awqanakuyta llallirqanku. Pachakuti 
Inka Qusqu suyupa umalliqnin yaykurqan. 

Mama Cipriana nisqanmanhina Chanka runakunaqa huk 
llaqtakunawan huñunakuspankum tiyanku. Chankakunaqa 
ñawpaqtaqa Pumapim iñirqanku. Chaymi, raymikunapipas 
pumapa qaranwan churakuspankum tusunku. Kunankamapas 
pukllaypi pachakunkum.

Hanan urin ayllupi rakisqa Chanka ayllukunaqa tiyasqaku. 
Hanan chankakunaqa Usqu Willkapa churinkuna kasqa. Urin 
chankakunañataq Usqu Willkata ñawpaqninkupi chursqaku. 
Ichaqa, sapa ayllukunam huk umalliqniyuq kasqaku. 

Umalliqninkunamanta 

Chanka ayllu umalliqkuna achkan kanku. Ñawpaq 
pachakunamanta kunan pachakamaqa ancha achkapunim 
kanku. 

Hanan Chanka umalliqqa Usqu Willkam kasqa. Aymarapiqa 
usqu simiqa llumpay ninansi. Qichwa simipiqa usquqa misim, 
willkañataq Apu ninan. 

Anqu Willkaqa Urin Chanka unanchaqsi kasqa. Payqa Anqu 
Ayllupa taytansi kasqa. Payqa manas yanqa runachu kasqa. 
Hatun Chanka ayllupa umalliqninsi kasqa. 

Tumay Warakas hinallataq Astu Warakapiwan Qusquman 
riqkunata umallisqaku. Waman Warakañataq Wiraquchawan 
rimaq kasqa.

Chanka runakunapa ayllun 

Hatun Chanka aylluqa Wanka Willkakuna, Puqrakuna, 
Willka Wamankuna, Muruchukukuna, Suraskuna, Qichwa, 
Antawayllakuna kachkanku.  

Chanka ayllupa allpan

Chanka llaqtapa allpanqa Huancavelicamanta 
Andahuaylaskama chutarikunman karqan. Chuqlluqucha 
(Huancavelica) paqarimusqanmanta Pachachaka mayukama 
(Apurímac) tupukun. Chawpinpis Ayacucho suyu tarikun. 
Kay allpakunapis Chanka ayllukunaqa kawsakurqanku, 
kunankamapas hinallam chayna kachkan. 

Chaynallataq, chankakunapa allpankunaqa Pachachaka 
mayu patankamas chutarikuq hinaspapas Ayacucho, 
Huancavelica, Apurímac ima suyukunapa yunkankunamanpas 
chayarqankutaq.

Wanka Willkapi azogue minamanta (1570-1700 
watakuna)

Tayta Teodoro Marcañawpa Lima, 78 watayuq 
willakun.

Wanka Willka llaqtaqa ‘Villa Rica de Oropesa’ 
sutiwanmi riqsisqa kasqa. Chaypim Saqsa Marka 
mina kasqa. Kay minapim hatun hatun allpapi 
chutarikuq llimpita tarisqaku. Kayna hawka wasinkupi 
tiyakuchkaptinkum qullqi uytu, qullqilla maskaq 
español runakuna chiri urqunkuman qispirqamusqaku. 

1564 watapiqa Wanka Willka llaqta muyuriq 
urqukunapas ritiwan yuraqllañas kasqa. Chiritapas, 
unquytapas mana manchakuspankus imaymana 
runakunaqa qullqirayku wampukaykamusqaku.

Chanka runakunaqa llampu sunqu, nanachikuq, 
hatariq, ancha kuyakuq, munayniyuqmi kanku. 
Kunanqa ancha supaychasqañam qapaq purichkanku. 

Makinchikpiña allpanchik, kunanqa ñuqanchikñam 
nanachikunanchik. 

Kamachikuykuna nanachikunapaq 

Perú suyunchikpi achka kamachikuykunam ayllunchikta, 
siminchikta, allpanchikta nanachikunapaq kan.

Siminchik nanachikunapaq kamachikuy. 29735 kamachiypim 
nin: ayllu simikunataqa rimanachik, harkakunanchik, 
amachananchik, qatipananchik, mirachinanchik, 
riqsichinanchik hinallataq qapaqyachina kanan. Kay 
kamachikuymi 2 punchaw julio killapi 2011 watamantapacha 
paqarisqan kamachisqa.

Lliwmi kay kamachikuyta riqsina. Kunanqa manañam 
pipas usuchiwachwanñachu ayllu simikunata rimaptinchik. 
Maypipas wawa siminchikpiqa rimananchikpunim. 

Ayllunchik, allpanchik, riqsiyninchik, kawsayninchik 
nanachikunapaqqa kanmi convenio 169 yupa 
kamachikuy, kaypim llapan ayllukunapa nanachikunapaq 
rimarin.  Kaywanmi ima awqanakuymantapas utaq 
sarunchakuymantapas nanachikusunman. Kunanqa 
munayniyuq atiyniyuq runañam kanchik.

Tapurikuy 

Kayqa aylluwan Perú suyu kamachiqwan huñunakuspa 
rimarinakuymi. Kaywanmi mana awqanakuyman 
yaykunapaq huk rimayllaman haypanku. Chaytam 
iskaynin nanachikunanku. Lliw ayllukunam allpankumanta, 
kamachinakuyninmanta, runa kayninkumanta ñawpata 
tapusqa kanan. Mana chayqa manam allinchu kanman. 

Riqsikuy 

Kay rurayqa yachaqkunapa willakuynintam 
imaynam rimamusqanta imaynam Pacha 

Mamapi yachaykunata qawarisqankutapas 
chaninchachkan.

Chaymi kuyakuywan llaqtankupa munayninpi 
llamkasqankuta riqsikullaniku.

La presente obra recoge el testimonio de los sabios 
y sabias, respetando sus formas de expresión oral 

y su visión respecto a los saberes consultados. 
A quienes se les agradece por su entrega y 

compromiso con su pueblo y su cultura.

CARTA DEMOCRÁTICA INTERAMERICANA 



El ciudadano
que queremos

Perfil de egreso
de la Educación Básica

El estudiante se reconoce como 
persona valiosa y se identifica 
con su cultura en diferentes 

contextos.

El estudiante practica una vida 
activa y saludable para su 

bienestar, cuida su cuerpo e 
interactúa respetuosamente 

en la práctica de distintas 
actividades físicas, cotidianas 

o deportivas.

El estudiante aprecia 
manifestaciones 

artístico-culturales para 
comprender el aporte del arte a la 

cultura y a la sociedad, y crea 
proyectos artísticos utilizando los 

diversos lenguajes del arte para 
comunicar sus ideas a otros.

El estudiante aprovecha 
responsablemente las 

tecnologías de la información y 
de la comunicación (TIC) para 

interactuar con la información, 
gestionar su comunicación y 

aprendizaje.

El estudiante desarrolla 
procesos autónomos de 

aprendizaje en forma 
permanente para la mejora 
continua de su proceso de 

aprendizaje y de sus 
resultados. 

El estudiante comprende y 
aprecia  la dimensión espiritual 

y religiosa en la vida de las 
personas y de las sociedades.

El estudiante indaga y comprende 
el mundo natural y artificial 

utilizando conocimientos 
científicos en diálogo con saberes 
locales para mejorar la calidad de 

vida y cuidando la naturaleza. 

El estudiante interpreta la realidad
y toma decisiones a partir de 

conocimientos matemáticos que 
aporten a su contexto.

El estudiante gestiona proyectos 
de emprendimiento económico o 

social de manera ética, que le 
permiten articularse con el 
mundo del trabajo y con el 

desarrollo social, económico y 
ambiental del entorno.

El estudiante se comunica
en su lengua materna, en castellano

como segunda lengua(*) y en inglés como 
lengua extranjera de manera asertiva y 
responsable para interactuar con otras 
personas en diversos contextos y con 

distintos propósitos. 

El estudiante propicia la vida en 
democracia a partir del 

reconocimiento de sus derechos y 
responsabilidades y de la 

comprensión de los procesos 
históricos y sociales de nuestro 

país y del mundo. 

(*) Este aprendizaje es para aquellos 
estudiantes que tienen como lengua materna 
una de las 48 lenguas originarias o lengua de 
señas, y que aprenden el castellano como 
segunda lengua. 

